
sþ. 77. Tillaga til þingsályktunar [69. mál]
um endurskoðun læknaskipunarlaga.

Flm.: Kristján Ingólfsson, Ingvar Gíslason, Helgi Seljan.

Alþingi ályktar að fela heilbrigðismálaráðherra að skipa nú þegar milliþinga-
nefnd, er hafi það að hlutverki að endurskoða gaumgæfilega núgildandi læknaskip-
unarlöggjöf, með það fyrir augum, að á komist meiri festa og traustari læknaþjón-
usta í landinu.

Nefndin skal skipuð 9 mönnum, þar af skal landlæknir sjálfkjörinn og vera
formaður nefndarinnar. Aðrir nefndarmenn skulu tilnefndir af eftirtöldum aðilum:
Einn maður frá hverjum hinna fjögurra þingflokka, tveir af hálfu Læknafélags ís-
lands og skal a. m. k. annar þeirra vera starfandi héraðslæknir, einn af stjórn Sam-
bands íslenzkra sveitarfélaga og loks einn af hálfu læknadeildar háskólans.

Nefndin skal hefja störf sín eigi síðar en 1. desember n. k. og hafa lokið þeim
eigi síðar en 15. september 1970.

Allur kostnaður við störf nefndarinnar greiðist úr ríkissjóði.

Greinargerð.
Eigi þarf að fara mörgum orðum um þann lækna skort, sem viðloðandi hefur

verið í landinu um áraskeið og enn varir og sér ekki fyrir endann á, þrátt fyrir ýmsar
tilraunir til að koma í veg fyrir hann.

Núgildandi læknaskipunarlög eru frá árinu 1964 að stofni til. Almennt mun við-
urkennt, að með tilkomu þeirra hafi fjárhagsleg 'afkoma héraðslækna allmikið batnað.

En þrátt fyrir þessar úrbætur hefur skorturinn á héraðslæknum víða um land
síður en svo dvínað. Hvað veldur, eru menn ekki á eitt sáttir um. Svar við þessari
spurningu er ekki á takteinum, en víða um land ríkir neyðarástand í þessum efnum,
sem kallar á varanlegar úrbætur hið fyrsta.

Ekki er unnt að ræða þetta mál án þess að draga inn í myndina hin nýju laga-
ákvæði um læknamiðstöðvar, er Alþingi samþykkti á síðasta þingi.

Miklar vonir eru að sjálfsögðu tengdar við læknamiðstöðvarnar, en hitt draga
menn mjög í efa, að þær leysi nema hluta vandans.

Nú, þegar svo ríkur vandi kallar á, þá er það ekki spurningin um stundarúrbæt-
ur í einstaka tilfellum, sem hljómar hæst, heldur hlýtur um það að vera spurt fyrst
og fremst, hversu úr megi bæta fyrir heildina í komandi framtíð.

Læknar hafa þegar þingað um heilsugæzlumál landsbyggðarinnar, sömuleiðis
landshlutasamtök sveitarfélaga og enn fleiri aðilar.

Þjóðarheill kallar á varanlegar úrbætur í þessu vandamáli og má telja eðlilegt
og vænlegt til árangurs, að mál þetta verði krufið til mergjar í milliþinganefnd.

Milliþinganefnd, skipuð á þann hátt, sem um ræðir f þingsályktunartillögu þess-
ari, ætti að vera hæfur vettvangur þess athugunarstarfs. því er þessi tillaga fram borin.


